
«ՊԵՏԱԿԱՆ ՊԱՇՏՈՆՆԵՐ ԵՎ ՊԵՏԱԿԱՆ ԾԱՌԱՅՈՒԹՅԱՆ ՊԱՇՏՈՆՆԵՐ ԶԲԱՂԵՑՆՈՂ ԱՆՁԱՆՑ ՎԱՐՁԱՏՐՈՒԹՅԱՆ ՄԱՍԻՆ» ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ ՕՐԵՆՔԻ ՆԱԽԱԳԾԻ ԵՎ «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2014 ԹՎԱԿԱՆԻ ՀՈՒԼԻՍԻ 3-Ի N 738-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1. Ներկայիս իրավիճակը և իրավական ակտի ընդունման անհրաժեշտությունը
Օտարերկրյա պետություններում գործող Հայաստանի Հանրապետության դիվանագիտական ծառայության մարմիններում ծառայող դիվանագետների պաշտոնային դրույքաչափերը և Հայաստանի Հանրապետության արտաքին գործերի նախարարությունում ծառայող դիվանագետների պաշտոնային դրույքաչափերը սահմանող իրավակարգավորումները նախատեսված են տարբեր իրավական ակտերով: Դիվանագետի վարձատրությունն իրականացվում է «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքի (այսուհետ՝ Օրենք) 6-րդ գլխով սահմանված դրույթներին համապատասխան, բացառությամբ ռոտացիայի հիման վրա օտարերկրյա պետություններում գործող դիվանագիտական ծառայության մարմինների դիվանագիտական ծառայության հավասարազոր պաշտոններում դիվանագետի տեղափոխման դեպքերի:
Ստացվում է՝ մի դեպքում, արտաքին գործերի նախարարությունում ծառայող դիվանագետների պաշտոնային դրույքաչափերը սահմանվում են Օրենքով, երբ անընդմեջ աշխատանքի համար սահմանվում է հիմնական աշխատավարձի` պաշտոնային դրույքաչափի բնականոն աճ (օրինակ՝ առաջին քարտուղարի հաշվարկված նվազագույն դրույքաչափը կազմում է 267,072 ՀՀ դրամ, իսկ առավելագույն դրույքաչափը՝ 366,080 ՀՀ դրամ), մյուս դեպքում, ռոտացիայի հիման վրա օտարերկրյա պետություններում գործող դիվանագիտական ծառայության մարմիններում ծառայող  դիվանագետների պաշտոնային դրույքաչափերը սահմանվում են ՀՀ կառավարության 2014 թվականի հուլիսի 3-ի N 738-Ն որոշմամբ, երբ չի նախատեսվում և չի ապահովվում պաշտոնային դրույքաչափի բնականոն աճ (օրինակ, առաջին քարտուղարի դրույքաչափը միասնական եվրոյով վճարման գոտու երկրների համար հաստատված է 157,069 ՀՀ դրամ, իսկ միասնական եվրոյով վճարման գոտու երկրներից բացի` այլ երկրների համար` 178,442 ՀՀ դրամ, որն անփոփոխ է):
Պետական ծառայողների պարգևատրման կիսամյակային հաշվետվությունների հիման վրա է նաև գնահատվում պետական ծառայողի կողմից իրականացված աշխատանքը, սակայն ռոտացիայի կարգով օտարերկրյա պետություններում դիվանագիտական ծառայության մարմիններում ծառայող դիվանագետները զրկված են կիսամյակային հաշվետվությունների հիման վրա պետական ծառայողների պարգևատրման իրենց իրավունքից: Նույն կերպ, վերջիններս զրկված են նաև պետական ծառայողին հասանելիք լրացուցիչ միանվագ արձակուրդային վճարի իրենց իրավունքից և հնարավորությունից:  
Տարածաշրջանում և աշխարհում շարունակաբար փոփոխվող անվտանգային միջավայրը, Հայաստանի Հանրապետության շուրջ առկա արտաքին սպառնալիքներն ու մարտահրավերները ինչպես արտաքին գործերի նախարարությունում, այնպես էլ ռոտացիայի կարգով օտարերկրյա պետություններում Հայաստանի Հանրապետության դիվանագիտական ծառայության մարմիններում ծառայող դիվանագետներից պահանջում են անհամեմատ ավելի եռանդուն ջանքերի գործադրում երկկողմ և բազմակողմ հարթակներում: 
Ամփոփելով վերոգրյալը, ակնհայտ են դառնում արտաքին գործերի նախարարությունում ծառայող և ռոտացիայի կարգով օտարերկրյա պետություններում դիվանագիտական ծառայության մարմիններում ծառայող դիվանագետների՝ վերը հիշատակված իրավունքների իրացման սահմանափակումները, անհամաչափությունն ու ոչ արդարացի մոտեցումը, որոնց վերանայման կապակցությամբ անհրաժեշտություն է առաջացել նախաձեռնել «Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքում և ՀՀ կառավարության 2014 թվականի հուլիսի 3-ի N 738-Ն որոշման մեջ համապատասխան փոփոխություններ կատարելու գործընթաց:

2. Առաջարկվող կարգավորման բնույթը 
«Պետական պաշտոններ և պետական ծառայության պաշտոններ զբաղեցնող անձանց վարձատրության մասին» օրենքում փոփոխություններ կատարելու մասին օրենքի նախագծով առաջարկվում է օրենքի 17-րդ հոդվածի 1-ին մասը շարադրել նոր խմբագրությամբ՝ օտարերկրյա պետություններում գործող դիվանագիտական ծառայության մարմիններում ծառայող դիվանագետների պաշտոնային դրույքաչափերը նախատեսելով օրենքով: Ըստ այդմ, առաջարկվում է օրենքի N9 հավելվածի «Դիվանագիտական ծառայություն» աղյուսակը շարադրել նոր խմբագրությամբ՝ աղյուսակում ավելացնելով օտարերկրյա պետություններում գործող դիվանագիտական ծառայության մարմինների պաշտոնները (փոխհյուպատոս, հյուպատոս, գլխավոր հյուպատոս, գործերի հավատարմատար, դեսպանորդ-լիազոր նախարար):
Հիմք ընդունելով օրենքի N1 հավելվածով նախարարի տեղակալի 8.5 և N9 հավելվածի «Դիվանագիտական ծառայություն» աղյուսակով վարչության պետի համար սահմանված առավելագույն 6.49 գործակիցները՝ առաջարկվում է օտարերկրյա պետությունում ՀՀ դիվանագիտական ծառայության մարմնի ղեկավարի, ինչպես նաև միջազգային կազմակերպությունում ՀՀ մշտական ներկայացուցչի պաշտոնային դրույքաչափը սահմանել 7.50 գործակից և ընդգրկել օրենքի N1 հավելվածում:
Այսպիսով, հաշվի առնելով, որ օտարերկրյա պետություններում գործող ՀՀ դիվանագիտական ծառայության մարմիններում ծառայող դիվանագետների վարձատրության հետ կապված հարաբերությունները կարգավորվելու են Օրենքով՝ «Հայաստանի Հանրապետության կառավարության 2014 թվականի հուլիսի 3-ի N 738-Ն որոշման մեջ փոփոխություններ կատարելու մասին» ՀՀ կառավարության որոշման նախագծով առաջարկվում է ուժը կորցրած ճանաչել օտարերկրյա պետություններում գործող ՀՀ դիվանագիտական ծառայության մարմիններում ծառայող դիվանագետների պաշտոնային դրույքաչափերը, այն է՝ որոշման 1-ին կետի 1-ին ենթակետը:

3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը
Նախագիծը մշակվել է ՀՀ արտաքին գործերի նախարարության կողմից:

4. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները
Օրենքն ուժի մեջ մտնելուց հետո 2026 թվականին ՀՀ արտաքին գործերի նախարարությանը աշխատավարձի համար լրացուցիչ ամսական անհրաժեշտ կլինի 93,490.3 հազար դրամ և յուրաքանչյուր կիսամյակային պարգևատրման համար 56,993.7 հազար դրամ, իսկ հաջորդ տարիներին ծախսերը կավելանան 1,235,870.6 հազար դրամով:

5. Կապը ռազմավարական փաստաթղթերի հետ 
Նախագծի ընդունումը բխում է 2021 թվականի օգոստոսի 8-ի թիվ 1363-Ա որոշմամբ հաստատված ՀՀ կառավարության 2021-2026թթ. ծրագրի «Անվտանգություն և արտաքին քաղաքականություն» բաժնի «1.1 Արտաքին քաղաքականություն» կետից։
